سي پي اين اي ميمبرن سميت سڀني ميڊيا ادارن کي 9 آڪٽوبر تائين رهتون ادا ڪرڻ جو حڪم
رڳو چند اخبارن کي رهتون مليون، وڌي رقم رهيل آهي: ڊاڪٽر جبار خٽڪ جي عدالت کي ڄاڻ   
ڪراچي (       ) سنڌ هاءِ ڪورٽ سڌ سماء واري کاتي کي حڪم ڏنو آهي ته سڀني ميڊيا جي ادارن جون رهتون ادا ڪري 9 آڪٽوبر تائين عدالت ۾ رپورٽ پيش ڪري. اهڙو حڪم ڪائونسل آف پاڪستان نيوزپيپر ايڊيٽرز (سي پي اين اي) پاران داخل ڪيل توهين عدالت جي درخواست تي سنڌ هاءِ ڪورٽ جي جسٽس محمد علي مظهر ۽ جسٽس فيصل آغا تي ٻڌل ٻه رڪني بينچ اڱاري ڏينهن ڪيو. توهين عدالت واري درخواست جي ٻڌڻي دوران سڌسماءُ ۾ ڊائريڪٽر ايڊورٽائيزمينٽ ذوالفقار شاه عدالت کي ٻڌايو ته سي پي اين اي جي سڀني ميمبرن کي رهتن جي ادائگي ڪري ڇڏي آهي، جنهن تي سي پي اين اي جي سيڪريٽري جنرل ڊاڪٽر جبار خٽڪ عدالت کي ٻڌايو ته رڳو چند اخبارن کي رهتون مليون آهن، جڏهن ته وڏي رقم اڃان تائين سنڌ حڪومت ڏانهن رهيل آهي، جنهن ۾ ايڊورٽائيزنگ ايجنسين معرفت جاري ڪيل سرڪاري اشتهارن جون ڪيترن ئي سالن کان رهتون شامل آهن. ان موقعي تي عدالت سڀني اخبارن سميت ميڊيا ادارن کي سڌوسنئون ۽ ايڊورٽائيزنگ ايجنسين ذريعي ڏنل اشتهارن جون سڀ رهتون ترت ادا ڪرڻ جو حڪم ڏنو. عدالت پنهنجي رمارڪس ۾ چيو ته جڏهن سنڌ جي وڏي وزير رهتن جي مد ۾ گهربل فنڊ جي منظوري ڏئي ڇڏي آهي، رهتن جي سڀني رسيدن ۽ بلن جي تصديق به ٿي وئي آهي ته پوءِ رهتون ادا نه ڪرڻ جو ڪو عذر باقي نٿو بچي. عدالت، توهين عدالت واري درخواست جي ٻڌڻي 9 آڪٽوبر تائين ملتوي ڪندي سڌ سماءَ کاتي کي حڪم ڏنو ته اخبارن ۽ ٻين سڀني ميڊيا جي ادارن جون رهتون ادا ڪري 9 آڪٽوبر تي اهڙي رپورٽ پيش ڪئي وڃي. سي پي اين اي جي درخواست جي پيروي رفيق احمد ڪلوڙ ڪئي، جڏهن ته ان موقعي تي ايڊيٽرن، صحافين ۽ ميڊيا ڪارڪنن جو وڏو انگ پڻ موجود هيو.   

